
«Diru mordoa xahutu duzula ohartu eta hil egin nahi duzu» 

jokozale baten testigantza. Rafak hogei urte eman ditu txanpon-makinen «zuloan», egun kasinoetara begiratzera joaten da, urrundu ezinik; arazoari buruz biltzarra egin dute Gasteizen 

LUIS KARLOS GARCIA - GASTEIZ 

Familiak dirua mugatu dio Rafari: lau euro eguneko, eta, asteburuetan, berriz, zazpi. Aurreztutakoa ere nahierara gastatzeko modurik ez dauka. Amak eta arrebak hala erabaki zuten orain dela lau urte inguru. Gogoan du garai hura: «Sasoia galtzen hasi nintzen eta jokoa zen gorputza pizten zidan bakarra». Patxadaz hitz egiten du, baina begi tristeak nabari zaizkio. Jokozalea da. Patologikoa. Betiko tokitan jarraitzen du egunotan. Bakarrik. Bitartean Gasteizko Villasuso jauregian hainbat aditu bere gaitzari buruz aritu dira. 

Gogoan du Rafak infernua. Krisi larri baten hasiera izan zen. Ordurako Rafak benetako izena da, baina ez du datu gehiagorik eskaini nahi urte mordoska zeraman txanpon-makinen «zuloan» sartuta, Gasteizen. Gaur egun 42 urte ditu eta ezer egin gabe egoteko tarte luzeak. Horregatik ez du hitzordua jartzeko batere arazorik: «Nahi duzunean geratuko gara, nik ez baitut egitekorik, besteek nola jokatzen duten begiratzea salbu».Gizona bajan dago gaur egun. Azkenaldion ez da lantokian agertu. Kazetariak txanpon-makinak baino ez dituen lokal ilun horietako batean topatu du, eguerdian, hogei minutuan 300 eurotik gora gastatu dituen lagun baten aldamenean. Txanponak ematen dizkio bost minuturo. «Laguntzaile modukoak behar izaten dituzte makina libre ez uzteko, adibidez, diru xehea lortzera joan behar dutenean», azaldu du izena eman nahi ez duen lokal bateko arduradunak. «Badakizu... Makina bero-bero dagoela, eta saria emateko zorian dagoela uste dute. Nik ikusita daukat batek, bakarrik zegoela, makinaren kablea askatu eta diru kabinara eraman zuela tokia inork okupa ez ziezaion!». 

Makinen logikaren bila Rafak badu nahikoa lan diru xehearekin joan eta etorri. Ondoan, etenik gabe jokatzen ari denaren parean, aitona batek belarria hurreratu dio makinari, halako keinu ezkuturen baten bila edo. Egia da, dena dela, makinek orro egiten dutela maiztasun jakin batez, eta horrek guztien begiradak erakartzen ditu, baten bati saria ematen diotenean gertatzen den bezalaxe. 

Aretoan etorkin bat baino gehiago ikusten da, horiek ere txanponak sartu eta sartu. Horietako bat magrebtarra da, eta adingabea. Beste bat, kalez kale musikari aritzen den errumaniarra da. Guztien buruan dago makinari ziria sartzea. Rafak ondo daki hori: «Denboraren poderioz makinak ezagutzen dituzu, nolako funtzionamendua duten ulertzen duzu, badakizu kontua ez dela sartu eta sartu ibiltzea... Hau da, bere logika dutela». Une batez, txanpon-makina biziduna izango balitz bezala hitz egiten du Rafak. «Zorteak bere eragina dauka, noski, baina benetako koska da makinaren logika menperatzea, horrela makinak lagundu egiten baitizu saria lortzen».Diskurtso hori bera garatu du gero diruak edo jokoak gidatuta ote dauden galdetuta. «Aurrena da jokoa: jokatzeagatik jokatzea. Baina, gero, diru guztia xahutu duzunean, orduan dirua lortu beharrean zaude galdutakoa berreskuratu edo baten batek utzitakoa itzuli ahal izateko». Lagun batek maileguan utzitako 50 euroak oraindik itzultzeko dauzkala aitortu du. «Diru askotxo xahutu duzula konturatu eta hil egin nahi duzu...». 

Sendagilearekin sesioan Terapeutarekin egon berria da eta apur bat haserretu zitzaiola onartu du. «Zer uste duzu, ba? Nahita nabilela honela ala?», aurpegiratu zion, errieta bota behar ziolarik. Erretzaile askoren argudioak datoz gogora. «Honela gaudenon arazoa da ez daukagula bizitza antolatuta», aitortu du bat-batean, ia ezer iradoki gabe. 

Psikiatrarengana ere joan beharra dauka aurki. Botika batzuk hartzeari uko egin diola jakinarazi beharko dio. Sinetsita dago pilula horien eraginez lagun batzuk xaxatu egiten zituela makina interesgarriren batean jokatzera, «eta horrek oso gaizki sentiarazten ninduen behin egin eta gero». Gainera, azken batean, botikek ez diote berez kentzen jokatzeko desioa: «Gaur egun ez dut jokatzen dirurik ez dudalako, ez dago beste arrazoirik».Solasaldiak kontraesan batzuk tartekatu ditu. Uzteko gogorik ez duela aditzera ematen du zenbaitetan, baina bizimodua aldatu ahal izateko esperantza izpiren bat edo beste azaldu izan zaio: «Garai batean gogoko izaten nuen mendira joatea, baina urte batzuk eman ditut joan ere egin gabe eta... Nola joango naiz, ba, kalean ibiltzeko ere arazo franko baldin baditut?». Botikak kenduz gero, «ahultasuna» desagerrraziko zaiola espero du Rafak. «Sasoian banengo, hau utziko nukeela uste dut». Mendia txanpon-makinarik ez duen lekurik bakanetako bat dela ondo daki. «Berdin dio diru gutxirekin joatea...». 

Gazteen artean ludopatia tasa helduen bikoitza da 

Emakumeak tratamendura hurbilarazi beharra agertu dute adituek 

LUIS KARLOS GARCIA - GASTEIZ Ludopatien eragina bikoitza da gaztetxoen artean helduek pairatzen dutenarekin alderatuz gero. Hori ohartarazi zuen atzo Enrique Etxeburua irakasleak, Joko Patologikoaz Gasteizen egindako mintegiaren amaiera hitzaldian. 

Etxeburuak etorkizuneko erronkak aipatu eta nerabeek jasaten duten berezko arriskua azpimarratu zuen: biztanle heldu guztien artean %2 inguruk arazoak badituzte, gaztetxoengan %3,9ra ailegatzen da indizea.Gaztetxo horiek, irakaslearen ustez, ezin dira jokalari patologikotzat hartu, baina arazoak sortzen dizkie jokoak, «bizitza proiektua trabatu egiten baitie».Etxeburua Euskal Herriko Unibertsitateko Psikologia Klinikoko katedraduna da. Hamabost urteko eskarmentua du ludopatien inguruko lanetan. 250 argitalpen eta 31 liburu plazaratu ditu, eta lan horietako bat drogei buruzko menpekotasunei buruzkoa da. 

Gizon eta emakumeak Etxeburuaren irudiko, emakumeentzako tratamendua da ludopatien alorrean hobetu beharreko beste atal bat. Arazoaren eraginari dagokionez, hamar gaixoetako zazpi gizonak dira, eta hiru emakumeak, baina bere susmoa da ez direla tratamenduetara iristen. Uste du andrazkoek tratamendura jotzeko «oztopo nabariak» izaten dituztela. «Aurrera begira, emakumea tratamenduetara hurbilarazteko motibazio estrategi jakinak taxutu beharra daukagu». Beharbada, emakumeen elkarteetatik lan egin beharko dela adierazi zuen. 

Generoaren arabera alde handiak daudela uste du. Esaterako, gizonek «dirua irabazteko asmotan» jokatzen dutela, eta emakumeek, oro har, «bizitzako arazoetatik ihes egin nahian». «Beraz, motibazioak ezberdinak badira, ekintzak ere ezin berdinak izan. Tratamenduan programa finkorik ezin da indarrean ezarri», ondorioztatu zuen. Une oro arrazoitu zuen ezin dela ludopatia ulertu «eredu bakarra» egongo balitz bezala. 

«Gaixoak utzi nahi izatea ezinbestekoa da» 

KONTXI BAEZ - PSIKOLOGIAN DOKTOREA

L.K.G. - GASTEIZ Kontxi Baez doktorea da Psikologian. Ikerketa piloa egina du, eta, gainera, 20 urteko eskarmentu klinikoa dauka jokozale patologikoekin lanean, Errenteriako (Gipuzkoa) Osasun Zentroan. Berrehun kasutik gora tratatu ditu orain arte. 

Zer-nola joka daiteke ludopatekin? 

Estimuluen kontrola erabiltzen da lehen pauso bezala. Horrek esan nahi du jokalariak ezin duela dirua nahi bezala erabili, familiak kontrolatuta dagoelako, eta, pixkanaka, gastatzen ez duen neurrian, kontrola berreskuratzen du. 

Horrek emaitza onak ditu? 

Bai. Pentsa erretzeari utzi egin nahi diozula. Oso zaila izaten da uztea etxean tabako mordoa izanez gero edo lanean askok erretzen baduzu. Hobe da inguruan tabakorik ez izatea, ezta? Berdin jokoari dagokionez. 

Baina jokozalearen adostasunik gabe zaila da aurrera egitea, ezta? 

Jokozalearen adostasunik gabe ezin da prozesua egin. Gaixoak berak utzi nahi izatea ezinbestekoa da. Nik denetik ikusi dut, utzi nahi ez dutenen kasuan. Adibidez, beste baten nortasun agiriarekin joan izan ohi dira kasinora, izan ere lokal hauetan zerrenda bat dago eta izena emanda dagoenak ezin du jokatu. 

Non dago koska tratamenduan? 

Behin dirua mugatuta jokalariak jokatzeari uztea ez da zaila. Baina koska, berriro erortzen bada prebentzio lana prest izatea da. Guk ikertu genuen 120 gaixoren kasua, eta denek ere lortu zuten estimuluen kontrolarekin jokatzeari uztea, sosik ez zutelako. Baina berriro erortzeko arriskua handia da, batez ere ez badira lantzen alor batzuk, sarri askotan gaixoa berriro erortzen baita egoera emozional zailak tartean dituelako. Hortaz, frogatu da tratamenduen eraginkortasuna areagotzen dela berriro erortzeari aurre egiteko berezko moduluak prestatuz, adibidez, jokoa bezain atsegina zaion aisialdi-jardueraren bat landuz. Alegia, gaixoari kaltegarriak egiten ez zaizkion beste estrategia batzuk irakatsi behar zaizkio. Horregatik, kasuan kasuko nortasun ezaugarriak izan behar dira gogoan, guztiak ez baitira berriro berdin erortzen. Eri edo gizaki bakoitzaren berezkotasuna izan behar da gogoan. Dena ez da protokolo orokorrak aplikatzea. 

Azkenaldion mota guztietako menpekotasunak dira hizpide. Bide honetan, ez al dago dena patologizatzeko arriskua? 

Ados nago horrekin. Jokozaletasuna dago, baina baita ere, antza, Internetena, erosketena, sakelako telefonoarena... Baina joko patologikoa kenduta, gainerakoek ez dute nazioarteko erakundeen onespenik. Errenteriako Osasun Zentroan gazteak etortzen hasi dira Interneten edo sakelekoen erabilera dela medio, baina ez dut uste menpekotasunak direnik, arazo afektibo batzuek eragindako eguneroko zerbaiten erabilera okerra baizik. Baina egia da patologizatu egiten direla hainbat gai. 

